
						ৱিকিউৎসৰ পৰা

					

					


					
					
					এই পৃষ্ঠাটোৰ বৈধকৰণ হৈছে
এটা বিবৃতিত মাওবাদী প্রধানজনে কৈছিল—




‘কেন্দ্রীয় সমিতিয়ে এইটোও স্পষ্ট কৰি দিব বিচাৰিছে যে পূৰ্বতে

জনতাৰ চৰকাৰ বা গণ আদালতসমূহে লোৱা যিকোনো ধৰণৰ সঠিক

সিদ্ধান্ত বাতিল কৰাৰ প্ৰচেষ্টা চলালে ই ঐতিহাসিক চুক্তিখনৰ বিৰুদ্ধে

যাব আৰু এনে সিদ্ধান্ত গ্রহণযোগ্য নহ'ব।’






 জানুৱাৰী মাহৰ ২৩ তাৰিখে ৰাষ্ট্ৰসংঘৰ নেপাল মিছন (ইউনাইটেড মিছনছ ইন
নেপাল) নামৰ এটা সংস্থা গঠন কৰা হয় আৰু এই সংস্থাৰ অধীনত ৩৫জন বিদ্রোহী
নিৰীক্ষক আৰু ২৫জনীয়া এটা নির্বাচনী বিশেষজ্ঞই ২০০৭ চনৰ মাজভাগত নেপালত
হ'বলগীয়া সংবিধান সভাৰ নিৰ্বাচনৰ কামত সহায় কৰিবলৈ কাৰ্যসূচী হাতত লয়।

 ইতিমধ্যে মাওবাদীসকলে গিৰিজাপ্রসাদ কৈৰালা নেতৃত্বাধীন অন্তৱৰ্তী চৰকাৰখনত
অংশগ্ৰহণ কৰিবলৈ সাজু আছিল। কিন্তু হঠাতে অধ্যক্ষ প্রচণ্ডই ঘোষণা কৰে যে তেওঁ,
বাবুৰাম ভট্টৰায়, ৰামবাহাদুৰ থাপা আৰু মোহন বৈদ্যই চৰকাৰৰ বাহিৰত থাকিব। তাৰ
পৰিৱৰ্তে কৃষ্ণ বাহাদুৰ মাহাৰকে চৰকাৰখনত তেওঁলোকৰ দলক নেতৃত্ব দিয়াৰ দায়িত্ব
অৰ্পণ কৰে।

 এপ্ৰিল মাহৰ ১ তাৰিখে পাঁচজন মাওবাদী নেতাক কৈৰালা নেতৃত্বাধীন চৰকাৰখনত
অন্তর্ভুক্ত কৰা হয়৷ তেওঁলোকৰ চাৰিজন নেতাই কেবিনেট মন্ত্ৰী আৰু এজনে ৰাজ্যিক
মন্ত্ৰীৰ দায়িত্ব লাভ কৰে। ইয়াৰে মাহাৰাই ক্ৰমে তথ্য আৰু যোগাযোগ বিভাগ আৰু
মাতৃকা যাদৱে বনমন্ত্ৰীৰূপে দায়িত্বভাৰ গ্ৰহণ কৰে। নতুন দিল্লীৰ জৱাহৰলাল নেহৰু
বিশ্ববিদ্যালয়ৰ ‘স্কুল অৱ প্লেনিং এণ্ড আর্কিটেক্সাৰ'ৰ পৰা শিক্ষাগ্ৰহণ কৰা বাবুৰাম
ভট্টৰায়ৰ পত্নী হিচিলা য়ামীক পৰিকল্পনা আৰু উন্নয়ন মন্ত্ৰীৰ দায়িত্ব দিয়া হয়। সেইদৰে
দেৱ গুৰুঙক স্থানীয় উন্নয়ন বিভাগৰ মন্ত্ৰিত্ব দিয়া হয়। আনহাতে, এটা সময়ত নেপালী
কমিউনিষ্ট দলৰ (মাওবাদী) মুখপাত্ৰৰূপে কাৰ্যনিৰ্বাহ কৰা মাহাৰাই পুনৰ নেপাল
চৰকাৰৰো মুখপাত্ৰৰ দায়িত্বই গ্ৰহণ কৰে।

 অন্তৰ্ৱৰ্তী চৰকাৰখনত মাওবাদী সদস্য অন্তৰ্ভুক্তিৰ কথাটো আন্তঃৰাষ্ট্ৰীয় সাম্যবাদী
আন্দোলনে দেশখনক এখন ‘নতুন নেপাল’লৈ ৰূপান্তৰিত কৰাৰ আৰম্ভণি বুলি অভিহিত
কৰিছিল। নতুন ৰাজনৈতিক সমীকৰণৰ জৰিয়তে ৰজাক সম্পূর্ণ একাষৰীয়া কৰা
হৈছিল আৰু কট্টৰ সাম্যবাদী নেতাসকলে কৈৰালা নেতৃত্বাধীন চৰকাৰত যোগদান
কৰিছিল। প্ৰসংগক্ৰমে, মাওবাদীসকলে কৈৰালা নেতৃত্বাধীন চৰকাৰত যোগদান কৰিলেও
কৈৰালাই কিন্তু বাঁওপন্থাৰ প্ৰতি কেতিয়াও কোনোধৰণৰ আগ্রহ দেখুওৱা নাছিল।
প্রচণ্ডই কৈছিল—




“নতুন নেপাল’ গঠনৰ ক্ষেত্ৰত আজিৰ দিনটো এটা ঐতিহাসিক দিন।

		 এই পৃষ্ঠাটো শেষবাৰৰ কাৰণে ২৮ নৱেম্বৰ ২০২২ তাৰিখে ১২:৪৪ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

